
`Apa yang berlaku jadi ujian bagi saya' 
 
Zubir Mohd Yunus 
"KEJADIAN itu berlaku kalau tak silap saya pada 17 Mei lalu. Kebetulan 
saya dari rumah di Sentul nak ke studio rakaman di Kelana Jaya. Masa itu 
dah jam 6 petang. Masa tu juga saya bersama seorang kawan. Dia memiliki 
kereta Honda Civic bercermin gelap. Dia datang rumah jemput saya naik 
keretanya. 
  Saya pun OK aje. Lagipun bukan senang nak naik kereta yang saya minati 
tu. Dari sekolah lagi, tak dapat-dapat nak beli. Tapi, masa itu kawan saya 
yang pandu. Pada saya, dapat naik pun jadilah. On the way nak pergi 
studio, kawan saya kata dia nak balik rumah sekejap. Nak salin baju. Dia 
duduk kat Klang. 
  Masa nak pergi Klang tu, dekat Plaza Tol Bukit Rajah, Lebuh Raya Kesas, 
ada sekatan anggota penguatkuasa. Kami sempat masuk lorong kiri. Mula-mula 
itu nak mengelak. Saya tanya kawan saya tu: "Kenapa kau berhenti?" Dia 
kata, cermin gelap okay ke? Saya cakaplah, okaylah kut... aku ada ni. 
  Dalam fikiran saya memang patut pun cermin gelap, saya artis, takut 
peminat serbu (ketawa). Pada hal, itu kereta kawan saya. Ingat tadi nak 
buat alasan macam itulah. Kami pun jalan. Dia orang pun tahan. Mereka 
suruh kami naikkan cermin kereta sebab kami dah turunkan awal-awal, 
kononnya nak mengelaklah. 
  Yang tahan kami itu Polis Trafik Bukit Aman. Apabila dia tengok cermin 
gelap, kami pun tak dapat mengelaklah. Kebetulan juga masa itu ada anggota 
polis dari Jabatan Narkotik Selangor. Masa itu dia orang buat operasi 
besar-besaran. Kami pun beritahulah pada polis itu tujuan kami. 
  Tahu-tahu saja polis itu suruh kami kencing. Dalam hati saya, nak 
kencing buat apa? Saya berkata-kata lagi dalam hati. Tapi, dah polis itu 
nak juga, saya dengan kawan saya tu, bagilah. Tak baik pula keputusan air 
kencing tu. Mereka dapati ujian air kencing kami positif. 
  Secara tak langsung, saya kena tahan kat situ (sebak). Tangan bergari 
(menitiskan air mata). Bagi saya, saya tak kisah sangat apa yang terjadi. 
Saya hidup beragama. Dalam Islam, kita tak disuruh menyakiti hati sesiapa. 
Itulah, orang nak cakap apa, cakaplah. 
  Yang penting, kerja yang diamanahkan kepada saya, saya laksanakan. Masa 
saya kena tahan tu, tak ada apa yang saya fikirkan cuma saya fikir, saya 
nak buat kerja seni ini. Saya berkarya, nak buat kerja untuk masyarakat. 
Dah kena tahan tu, saya diam sajalah. Dah kerja dia orang (polis). 
  Masa itu saya berasa, saya ini penjenayah betul. Disyaki penagih. Masa 
ujian itu positif, saya berasa pun betul juga sebab orang ada kata kalau 
kita hisap rokok keretek, benda-benda macam itu boleh berlaku. Saya 
hormati kerja polis. 
  Cuma keputusan lagi satunya ialah daripada pihak wartawan. Mereka cerita 
saya positif dalam ujian air kencing. Masa keluar cerita saya di akhbar, 
saya tak tahu nak cakap macam mana. Sebenarnya itu baru ujian pertama dan 
ujian kedua belum diketahui lagi. 
  Masa saya sampai di Balai Polis Pelabuhan Klang, orang yang ada di situ 
ingat saya tengah berlakon! Siap bergari (tergelak)! Lama juga saya tunggu 
kat situ. Saya tanya nak buat apa tunggu lama di sini. Rupa-rupanya mereka 
tunggu wartawan. 
  Lepas itu saya dibawa ke Balai Polis Pandamaran. Saya pun lepak kat 
situ. Lepas itu saya pun telefon pihak Ambang Klasik Sdn Bhd (AKSB). Saya 
telefon pengurus saya, Mahathir (Sidi). Saya minta Mahathir selesaikan 
perkara ini sebab saya ada kerja. Orang dah lama tunggu kat studio. 



 

 

  Alhamdulillah, selepas diambil sampel air kencing, malam itu saya keluar 
dari balai dalam jam 10. Saya dijamin polis. Esoknya pula terus keluar 
cerita dalam akhbar. Pada saya, itu hak mereka nak tulis apa saja. 
  Masa itu keputusan yang kedua tak tahu lagi. Kalau betul saya bersalah, 
maka betullah kata mereka. Masa dua minggu menunggu keputusan kedua, saya 
banyak mengelak kalau orang bertanya. Cerita ini kalau pelawak popular, 
memang kami (Senario) ajelah. Tak ada orang lain. Saya cuma mengelak 
ajelah. Buat-buat terkejut (ketawa). 
  Masa itu juga saya ada kerja. Ada sitkom. Jadi, tak nak ganggu apa-apa, 
saya buat tak tahu ajelah. Kalau fikir benda tu, memang tak jadilah kerja. 
Saya fikir perkara ini ada iktibarnya. Cuma saya sendiri tak tahu apa 
Tuhan nak bagi. Mungkin saya ada melakukan kesilapan sebelum ni. 
  Ini pun dah kira satu rahmat bagi saya. Masa tunggu keputusan itu juga, 
ramai yang telefon nak tahu. Mana wartawan yang rapat dengan saya, saya 
beritahulah cerita sebenar. Saya beritahu, jangan keluar dulu cerita, kita 
pun tak tahu lagi keputusan. 
  Apabila sudah keluar keputusan 30 Mei lalu, saya tak salahkan sesiapa 
termasuk wartawan. Mereka yang siarkan berita dan mereka juga yang counter 
balik cerita itu. Saya pun dah maafkan mereka. Dia orang pun dah backing 
saya. Saya fikir benda ini dah lepas. Tak perlulah panjang-panjang lagi. 
  Orang kadang-kadang mungkin anggap kita ini tertekan. Emak pun dah 
beritahu, jangan peduli apa orang cakap. Niat satu saja, niat bekerja 
untuk siapa? Sebenarnya keluarga lebih tahu diri saya ni macam mana. Tak 
semua orang tahu. 
  Dalam masa dua minggu itu juga, AKSB pun faham. Faham tak faham, dia 
orang kena faham (ketawa). Keputusan kena tunggulah. Macam meeting juga. 
Kalau ada cadangan, belum ada keputusan kat situ. Kena buat satu lagi 
meeting. Bukan satu meeting boleh buat keputusan. 
  Masa keputusan itu negatif, saya bersyukur. Hari-hari pun saya 
bersyukur. Saya bernafas ni pun, saya bersyukur (ketawa). Pihak hospital 
(Hospital Tengku Ampuan Rahimah, Klang) call Balai Polis Pandamaran. Lepas 
itu PR (pegawai perhubungan awam) AKSB yang beritahu saya, ujian itu 
negatif. 
  Cuma nasihat saya satu saja, biar buat andaian dan keputusan itu, kalau 
dapat, simpan dalam hati. Jangan keluarkan dulu. Tunggu. Ada lagi 
keputusan. Yang penting hati kita. Apabila hati dah OK, fikiran kita mesti 
OK. Kalau setiap hari kita bersyukur, insya-Allah, Tuhan akan mengatur 
perjalanan hidup kita. 
  Sudah tiga tahun saya jadi artis dan ini kejadian pertama. Sebelum ini 
pun saya ada buat pengakuan di sebuah majalah. 
  Namun, segala apa yang berlaku, memang satu ujian bagi saya. Nasib baik 
perkara ini berlaku kepada saya. Kalau terjadi kepada anggota Senario lain 
yang sudah ada keluarga, tentu mereka lebih tertekan. 
  Pengajaran yang dapat saya katakan di sini ialah kita terlampau terburu- 
buru membuat keputusan. Sementara kita menunggu keputusan, kita sudah ada 
keputusan sambil kita menunggu keputusan. Maknanya kita kena tunggu satu 
lagi keputusan. Keputusan itu yang sebetulnya. 
  Saya dah pernah ada sejarah silam. Apabila terkena, orang akan ingat 
semula keburukan kita walaupun kita sudah lama berubah. Mulut orang 
Melayu. Biasalah. Sekarang ini apabila dah dapat keputusan, saya buat 
macam biasa apabila berdepan dengan keluarga, majikan dan peminat. 
  Apabila sudah berlaku macam ni, saya kini menjadi perhatian. Ada orang 
yang akan bertanya dan mungkin juga tak akan bertanya. Bagi saya sendiri, 
ini satu permulaan titik perjuangan. Masih jauh lagi perjalanan hidup ini. 
Ini baru satu ujian dan saya tak tahu lagi cabaran pada masa depan." 
                                 (END) 

